
Cənubi Qafqazda ermənilərin 
azərbaycanlılara qarşı 
törətdikləri ilk kütləvi qırğınlar 

(bax səhifə 9)

Ən qısa müddətdə atəşkəslə 
bağlı razılıq əldə olunmalıdır  

Türkiyənin Xarici İşlər naziri Mövlud Çavuşoğlu 
bildirib ki, Rusiya və Ukrayna arasında ən qısa 
müddətdə atəşkəslə bağlı razılıq əldə olunmalıdır.

Türkiyənin İstanbul şəhərində Rusiya və Ukrayna 
nümayəndə heyətləri arasında martın 29-da keçirilən 
növbəti danışıqlarla bağlı Mövlud Çavuşoğlu  qeyd edib ki, 
müharibədən bəri bu, ən məhsuldar görüş oldu: “Bu gün 
tərəflər arasında yaxınlaşmanın hər mərhələdə artdığını 
görməkdən məmnunuq. Ukrayna və Rusiya nümayəndə 
heyətlərinin İstanbulda keçirilən görüşündə bəzi mövzularda 
müəyyən razılıqlar əldə olundu. Əvvəlcə xarici işlər nazirləri, 
sonra isə liderlər səviyyəsində görüş keçirilə bilər”.

“Xalq qəzeti”

Prezident İlham Əliyev Bakıda yeni inşa edilmiş müasir 
penitensiar  müəssisələrdə yaradılan şəraitlə tanış olub

Ötən əsrin 30-cu illərində inşa 
olunmuş və dövrün tələblərinə 
cavab verməyən penitensiar 
müəssisələrin əvəzinə inşa edilmiş 

yeni müəssisələrdə nümunəvi şərait 
yaradılıb, istirahət, psixoloq, ibadət 
otaqları və digər otaqlar ayrılıb, 
məhbusların faydalı işlə məşğul olma-

ları üçün istehsalat sahələri təşkil 
edilib.

Hər iki müəssisədə məhkumların 
asudə vaxtlarını səmərəli keçirmələri 
məqsədilə idman sahələri, təhsil və 
peşə ixtisaslarına yiyələnmələri üçün 
lazımi infrastruktur yaradılıb. Burada 
zəruri ədəbiyyatla təchiz olunmuş 
kitabxana, oxu zalı və kompüter otağı 
vardır. 

Dövlətimizin başçısının istehsalat 
sahələrinin genişləndirilməsi, 
bu fəaliyyətə sahibkarların, iş 
adamlarının cəlb edilməsi ilə bağlı 
tapşırıqlarına uyğun olaraq yeni 
müəssisələrdə yaradılmış istehsal 
bölməsində məhkumlar toxuculuq, 
xalçaçılıq, biçmə, tikiş və şirniyyat 
sexlərində çalışacaqlar.

(ardı 2-ci səhifədə)

Azərbaycan Respublikasının Prezidenti İlham Əliyev 
cəmiyyətin həssas qrupu olan qadın və yetkinlik yaşına 
çatmayan məhkumlar üçün Bakıda yeni inşa olunmuş müasir 
penitensiar müəssisələrdə yaradılan şəraitlə tanış olub.

Vətəndaş müraciətlərinə 
daha operativ və dəqiq cavab 
verəcək mərkəz yaradıldı

Bu, Konstitusiyamızın tələbidir. Yəni 
hüquqi dövlət quruculuğu yolu tutduğumuza 
görə qanunun  tələblərinə əməl edilməlidir və 
edilir. Ancaq biz təkcə hüquqi deyil, eləcə də, 
hüquqi-demokratik dövlət quruculuğu yolu 
tutmuşuq. Ölkə həyatının bütün sahələrində 
aparılan köklü islahatlar da məhz cəmiyyətin 
daha da demokratikləşdirilməsinə xidmət 
edir. Prezident İlham Əliyevin bu istiqamətdə 
atdığı addımlar bütün beynəlxalq təşkilatlar 
tərəfindən yüksək qiymətləndirilir və təqdir 
olunur.

Ekspertlər yazırlar ki, hüquqi dövlətin ən 
mühüm xüsusiyyətlərindən biri vətəndaşa 
münasibətin təkmilləşdirilməsidir. Qətiyyətlə 
deyə bilərik ki, Prezident İlham Əliyevin bu 
istiqamətdə atdığı addımlar bizimlə eyni 
vaxtda müstəqillik əldə etmiş ölkələrin heç 
birində qeydə alınmamışdır. Mən “ASAN 
xidmət”i, DOST təşkilatını və ölkəmizdə keçi-
rilmiş bütün beynəlxalq tədbilərin iştirakçıları 
tərəfindən heyranlıqla qarşılanan “Könüllülər 
ordumuzu” nəzərdə tuturam. 

(ardı 2-ci səhifədə)

İnsanların yaxşı yaşaması təkcə maddi tərəflə ölçülmür. Bura-
da, əlbəttə ki, məmur-vətəndaş münasibətləri xüsusi yer tutur. Mən 
dəfələrlə bu məsələ ilə bağlı öz fikirlərimi demişəm... Hər kəs bilsin, 
eşitsin və nəticə çıxarsın: məmurlar xalq üçün yaşayırlar, əksinə deyil. 
Məmur xalqın xidmətçisidir, vətəndaşa xidmət göstərməlidir, köməklik 
göstərməlidir, yekəxanalıq etməməlidir, hansısa qanunsuz tələb irəli 
sürməməlidir, özünü təvazökar aparmalıdır.

İlham ƏLİYEV  
Azərbaycan Respublikasının Prezidenti

Əsas Qanunumuzun 57-ci maddəsinin birinci bəndi belədir:  “Azərbaycan 
Respublikası vətəndaşlarının dövlət orqanlarına şəxsən müraciət etmək, 
habelə fərdi və kollektiv yazılı müraciətlər göndərmək hüququ vardır... Hər 
bir müraciətə qanunla müəyyən edilmiş qaydada və müddətlərdə yazılı cavab 
verilməlidir”.

Rusiya ümid edir ki, Qarabağla bağlı 
vəziyyət Ermənistan və Azərbaycan 
arasında sülh müqaviləsi ilə başa çatacaq  

Rusiya parlamentinin Federasiya Şurasının sədri Valentina Matviyenko bildirib 
ki, Rusiya ümid edir ki, Qarabağla bağlı vəziyyət Ermənistan və Azərbaycan ara-
sında sülh müqaviləsi ilə başa çatacaq.

Valentina Matviyenko deyib: "Biz 
 ümidvarıq ki, bu vəziyyət məhz sülh 
müqaviləsi ilə başa çatacaq. Biz bunu, 
həqiqətən,  arzulayırıq".

Rusiya xarici işlər nazirinin müavini 
Andrey Rudenko da qeyd edib ki,  Moskva 
ümid edir ki, Qarabağdakı gərginlik 
Rusiya, Azərbaycan və Ermənistan 
liderlərinin üçtərəfli bəyanatı çərçivəsində 
tənzimlənəcək.

“Xalq qəzeti”

Dmitri Peskov deputat Mixail Delyagini 
Azərbaycanın ünvanına qeyri-dost 

ifadələr işlətməməyə çağırıb  
Rusiya Prezidentinin mətbuat katibi 

Dmitri Peskov Dövlət Dumasının deputa-
tı Mixail Delyagini öz şəxsi emosiyalarını 
cilovlamağa və Azərbaycanın ünvanına 
qeyri-dost ifadələrlə çıxış etməməyə ça-
ğırıb. AZƏRTAC xəbər verir ki, bu barədə 
jurnalistlərə Dmitri Peskov bildirib.

“Bu bəyanat şəxsi emosiyaların coşub-
daşdığı müstəvidə yerləşir. Biz bu emosiya-
lara nəzarət etməyə və xüsusən də bizim 
tərəfdaşlarımıza münasibətdə, – Azərbaycan 
tərəfdaş dövlətlər kateqoriyasına aiddir, – 
belə bəyanatlardan çəkinməyə səsləmək 
istərdik”, – deyə D.Peskov vurğulayıb.

Üç ölkənin səfirləri Rusiya  
Xarici İşlər Nazirliyinə çağırılıb

Latviya, Litva və Estoniya səfirləri 
Rusiya Xarici İşlər Nazirliyinə çağırılıb.

Baltikyanı ölkələrin səfirlərinin çağırılması 
həmin ölkələrdən bir neçə rusiyalı diplomatın 
çıxarılması qərarı ilə əlaqədar olub.

Qeyd edək ki, martın 18-də Latviya və 
Estoniya üç diplomatın, Litva isə dörd dip-
lomatın ölkədən çıxarılacağını elan etmişdi.  
Bundan başqa Polşa, Şimali Makedoniya və 
bir sıra digər ölkələr də Rusiya səfirliklərinin 
bəzi əməkdaşlarını arzuolunmaz şəxs elan 
ediblər.

“Xalq qəzeti”

ABŞ Milli Aeronavtika və Kosmik 
Tədqiqatlar İdarəsi (NASA) 2040-cı ildən 
əvvəl Marsa insan aparmağı planlaşdırır.

NASA-nın baş direktoru Bill Nelson ABŞ-ın 
2023-cü maliyyə ili üçün büdcə layihəsinin dərc 
olunmasından sonra müraciətində bildirib ki, 

planımız 2040-cı ilə qədər insanların Marsın 
səthində gəzə bilməsidir.

NASA rəhbəri əlavə edib ki, Marsın tədqiqi 
istiqamətində ilk addım insanın Aya qayıtma-
sı və onun orbitində stansiyanın yaradılması 
olacaq. Bu, kosmosun dərin tədqiqi üçün 
istinad nöqtəsinə çevriləcək. Hazırda Marsda 
tədqiqatlar davam edir. Marsoxod Perseveran-
ce planetin səthində məlumat toplayır, orbitdə 
isə səthin və atmosferin tədqiqi ilə məşğul olan 
planetlərarası stansiyalar var. 

Bill Nelson qeyd edib ki, biz artıq kosmik 
gəminin Marsın atmosferinə daxil olarkən 
sürətini azaldacaq və təhlükəsiz enişini təmin 
edəcək yastıqlı istilik sipərinin üzərində işləyirik.                           

“Xalq qəzeti”

NASA  2040-cı ilə qədər Marsa 
eniş etməyi planlaşdırır

Prezident İlham Əliyev Bakıda yeni inşa edilmiş müasir 
penitensiar müəssisələrdə yaradılan şəraitlə tanış olub

(əvvəli 1-ci səhifədə)
Müəssisənin ikimərtəbəli 

tibb-sanitariya hissəsində həkim 
otaqları, müasir avadanlıqla təchiz 
edilmiş müayinə-diaqnostika və 
stomatologiya kabinetləri, labo-
ratoriya, aptek, pediatr otağı və 
digər yardımçı otaqlar yerləşir. 

Yeni penitensiar müəssisədə 
məhkumlarla görüşlər üçün 
də bina inşa olunub. Bura-
da məhkumların ailə üzvləri 
ilə qısamüddətli və 3 günlük 
uzunmüddətli görüşü üçün hər 
cür məişət şəraiti, mətbəxi, gəzinti 

yerləri olan ayrıca otaqlar vardır.
Müəssisələrin ərazisində inşa 

olunmuş ikimərtəbəli məktəb 
binasında sinif otaqları ilə yanaşı, 
əmək, kompüter və digər otaqlar, 
idman zalları yerləşir. Burada 
yaradılmış şərait məhkumların, 
xüsusilə yetkinlik yaşına çat-
mayanların təhsil almalarına və 
peşə ixtisaslarına yiyələnmələrinə 
imkan verir.

Qeyd edək ki, Prezident 
İlham Əliyevin diqqət və qayğısı 
sayəsində cəmiyyətimizin həssas 
təbəqəsi olan qadın və yetkinlik 

yaşına çatmayan məhkumlar üçün 
yeni penitensiar müəssisələrin 
tikilməsi ölkəmizdə aparılan 
köklü islahatların tərkib hissəsidir. 
Burada yaradılan müasir şərait 
məhkumların hüquqlarının 
təminatına, onların səmərəli islah 
olunaraq sosial adaptasiyasına 
xidmət edəcəkdir.

Xatırladaq ki, Bakının Zab-
rat qəsəbəsində yeni istintaq 
təcridxanası, Naxçıvan Muxtar 
Respublikasında və Şəkidə 
müasir penitensiar komplekslər 
inşa olunub. Gəncə və Lənkəran 

şəhərlərində, habelə paytax-
tın Umbakı qəsəbəsində belə 
müəssisələrin tikintisi aparılır.

Azərbaycan dövlətinin siya-
si kursunda humanizm başlıca 
prinsiplərdən biridir. Prezident 
İlham Əliyevin bu vaxtadək im-
zaladığı 35 əfv aktı ilə 6 minədək 
məhkum bağışlanıb, Birinci vitse-
prezident, Heydər Əliyev Fondu-
nun prezidenti Mehriban xanım 
Əliyevanın təşəbbüsü ilə qəbul 
olunmuş 4 amnistiya aktı isə 40 
mindən çox insanı əhatə edib. 

Eyni zamanda, ölkədə ədliyyə 

sisteminin müasirləşdirilməsi 
ilə bağlı aparılan islahatlar 
çərçivəsində penitensiar xidmətin 
fəaliyyəti təkmilləşdirilir, cəza 
siyasəti humanistləşdirilir, 
məhkumların hüquqlarının qorun-
ması, saxlanma şəraitinin, tibbi və 
digər təminatlarının yaxşılaşdırıl-
ması üzrə ardıcıl tədbirlər görülür.

Zəfər Günü münasibətilə 
elan edilmiş və bu ərəfədə icrası 
başa çatan amnistiya aktı isə 
dövlətimizin başçısının humanizm 
siyasətinin növbəti təzahürü ol-
maqla daha böyük əhatə dairəsinə 

görə fərqlənib və 15 mindən çox 
şəxsə şamil edilib. 

Həmçinin həbs yerlərində 
saxlanılan şəxslərin hüquq və 
azadlıqlarının genişləndirilməsi 
haqqında ayrıca qanun qəbul 
olunub, cəza siyasətinin 
humanistləşdirilməsi məqsədilə 
cinayət qanunvericiliyinə 600-dək 
dəyişiklik edilib, bir çox əməllər 
dekriminallaşdırılıb və 2200-ə 
yaxın məhkum cəzadan azad olu-
nub. Eyni zamanda, məhkumların 
azad cəmiyyətə tamhüquqlu üzv 
kimi qayıdışı daim diqqətdə sax-
lanılaraq onların sosial adaptasi-
yası ilə bağlı xüsusi qanun qəbul 
olunub. Vaxtından əvvəl şərti 
azadetmə institutu da səmərəli 
tətbiq olunaraq son iki ildə 
 3500-dən çox məhkum vaxtından 
əvvəl şərti azadlığa buraxılıb.

AZƏRTAC

Vətəndaş müraciətlərinə 
daha operativ və dəqiq cavab 
verəcək mərkəz yaradıldı

(əvvəli 1-ci səhifədə)
Dövlət başçımızın təşəbbüsü və rəhbərliyi 

ilə yaradılmış “ASAN xidmət” bu gün nəinki 
ölkəmizdə, hətta xarici ölkələrdə də böyük 
rəğbətlə qarşılanır. Məlum olduğu kimi, “ASAN 
xidmət”in vətəndaşlar tərəfindən bəyənilmə 
əmsalı 99,4 faizdir. Yəni, bu, onu göstərir ki, 
xidmət, doğrudan da, böyük nailiyyətdir, böyük 
dəyişikliklərə gətirib çıxarıb. Eyni zamanda, 
“ASAN xidmət” cəmiyyətimizin ictimai şüurun-
da da inqilabi dəyişikliklərə səbəb olub. Dövlət 
başçımızın dediyi kimi, ictimai xidmətlər sek-
toru həmişə çox problemli olub və buna göeə 
vətəndaşlar çox əziyyət çəkirdilər. Bürokratiya, 
süründürməçilik, korrupsiya, rüşvətxorluq 
xidmət sektorunun əsas problemləri idi. 
“ASAN xidmət”in fəaliyyətə başlamasından 
sonra artıq bu sahədə tam şəffaflıq təmin 
edilibdir.

Fəaliyyətində sosial ədalət, şəffaflıq, ün-
vanlılıq, əlçatanlıq və bərabərlik prinsiplərinin 
qorunmasını rəhbər tutan DOST mərkəzləri 
də qısa zamanda vətəndaşlarımızın etiba-
rını qazanıb. Sosial xidmətlərin innovativ 
yanaşmalara əsaslanan modern, çevik və 
optimal mexanizmlər üzərində qurulması 
Azərbaycanın yeni brendinin spesifik cəhətləri 
sırasındadır. 

Bu günlərdə isə dövlət başçımız 
 Prezident Administrasiyasının Vətəndaş 
Qəbulu Mərkəzinin açılışında iştirak edib. Bu 
mərkəzin yaradılmasında da əsas məqsəd 
vətəndaşların dövlət başçımıza və Prezi-
dent Administrasiyasına sərbəst, maneəsiz 
müraciət etmələri üçün şərat yaradılması, 
eləcə də müraciətlərə baxılması üçün zəruri 
şəraitin təmin edilməsidir. “ASAN xidmət” və 
“DOST”dakı kimi, burada da indiyədək möv-
cud olmayan yeniliklərə imza atılmışdır. Belə 
ki, burada Çağrı Mərkəzi istifadəyə verilmiş-
dir. Yəni vətəndaşlar 1111 nömrəsinə zəng 
vuraraq onları narahat edən məsələlər barədə 
məlumat verə biləcəklər. Bu müraciətlər 
operatorlar tərəfindən dərhal qəbul olunaraq 
vətəndaşlara müvafiq izahat veriləcəkdir. 
Daha bir yenilik isə ölkənin müxtəlif bölgələri 

ilə birbaşa videokonfranslar keçirilməsi imka-
nının yaradılmasıdır. 

Xatırladaq ki, dövlət başçımız öz çıxışların-
da dəfələrlə xatırlatmışdır ki, bütün qurumların 
fəaliyyətinə ictimai nəzarət edilməlidir. Elə 
bu mərkəzin istifadəyə verilməsi də ictimai 
nəzarətin mühüm mexanizmlərindən biri 
olan vətəndaş müraciətlərinə daha ope-
rativ baxılmasına şərait yaradacaq. Yəni 
vətəndaş məmnunluğunun təmin edilməsi, 
dövlət qulluqçusu-vətəndaş münasibətlərinin 
keyfiyyətcə daha yüksək pilləyə qaldırılması, 
vətəndaşların qəbulunda şəffaflığın artırılması 
məqsədilə yaradılan mərkəzdə bu işin təşkili 
üçün hər cür şərait vardır.

Yeri gəlmişkən qeyd edək ki, 
Azərbaycanda demokratikləşmə və 
modernləşmə sahəsində keyfiyyətcə yeni 
mərhələnin əsasını qoymuş 2018-ci ilin 11 
aprel seçkiləri ölkəmizin innovativ əsasda 
inkişafına ciddi zəmin hazırlamış, islahat-
ların elmi əsaslarla aparılacağı qənaətini 
daha da gücləndirmişdir. Həmin seçkilərdən 
dərhal sonra dövlət başçısının siyasi iradəsi 
ilə hökumətin tərkibinin əsaslı şəkildə 
yenilənməsi, çevikliyi, müasirliyi, novator-
luğu ilə fərqlənən, müasir innovasiyaları 
mənimsəyən gənclərin dövlət idarəetməsində 
irəli çəkilməsi islahatların səmərəliliyini, 
şəffaflığı təmin etmək məqsədindən irəli gəlir.

Sonda xatırladaq ki, hələ 2003-cü  
ildə, prezidentliyə namizəd olarkən “Mən 
hər bir azərbaycanlının prezidenti olaca-
ğam,” – deyən İlham Əliyev ölkəyə rəhbərlik 
etdiyi illərdə həyata keçirdiyi nəhəng işlərlə 
bir daha sübut etdi ki, birmənalı olaraq hər 
bir azərbaycanlının prezidentidir. Məhz 
onun rəhbərliyi ilə görülən işlər ölkəmizin 
gələcəyinin daha parlaq olacağını tam 
əminliklə deməyə əsas verir. Dövlət başçımız 
sübut etdi ki, insan, vətəndaş, seçici amili 
onun üçün bütün məsələlərdən öndədir. 

İttifaq MİRZƏBƏYLİ,  
“Xalq qəzeti”

Azərbaycan Respublikasının Prezidenti 
Zati-aliləri cənab İlham Əliyevə

Hörmətli cənab Prezident, Sizə ən səmimi salamlarımı çatdırıram.
Misir ilə Azərbaycan arasında diplomatik əlaqələrin qurulmasının 

otuzuncu ildönümü münasibətilə Misir Ərəb Respublikasının hökuməti və 
xalqı adından, şəxsən öz adımdan Sizə və dost ölkənizin hökumətinə və 
xalqına səmimi təbriklərimi çatdırmaqdan məmnunluq duyuram.

Ölkələrimiz arasında ikitərəfli münasibətlər həmişə konstruktiv 
əməkdaşlıq və qarşılıqlı hörmətlə səciyyələnib, eyni zamanda, Misir və 
Azərbaycan dövlətlərinin və xalqlarının ümumi maraqlarına nail olmaq 
üçün ciddi iş aparılıb. Həmçinin iki ölkə arasında müxtəlif sahələrdə 
ikitərəfli əməkdaşlıq mühüm nailiyyətlərin əldə edilməsində həmişə 
səmərəli və uğurlu olub, indi də davam edir. 

Misirin və Azərbaycanın, eləcə də onların dost xalqlarının mənafeləri 
naminə qarşılıqlı maraq kəsb edən sahələrdə, xüsusilə enerji, tikinti, 
əczaçılıq sənayesi və mədənçıxarma sahələrində ikitərəfli əlaqələrimizin 
daha da gücləndirilməsi üçün birgə işləmək bizim üçün çox vacibdir.

Zati-aliləri cənab Prezident, dost ölkənizə və xalqınıza sabitlik, tərəqqi 
arzu edir, Sizə ən yüksək hörmət və ehtiramımı bildirirəm.

Əbdülfəttah əs-SİSİ 
Misir Ərəb Respublikasının  

Prezidenti

Misir Ərəb Respublikasının Prezidenti 
Zati-aliləri cənab Əbdülfəttah əs-Sisiyə
Hörmətli cənab Prezident,
Azərbaycan Respublikası ilə Misir Ərəb Respublikası arasında diplo-

matik münasibətlərin qurulmasının 30 illiyi münasibətilə mənə ünvanla-
dığınız məktuba görə təşəkkür edirəm. Mən də Sizi və dost xalqınızı bu 
əlamətdar hadisə ilə şəxsən öz adımdan və Azərbaycan xalqı adından 
səmimi-qəlbdən təbrik edirəm.

Ölkələrimizi və xalqlarımızı birləşdirən dostluq və əməkdaşlığın, 
dövlətlərarası münasibətlərimizin bugünkü səviyyəsi məmnunluq doğu-
rur və bu münasibətlər bizim üçün çox əhəmiyyətlidir.

Ötən illər ərzində Azərbaycan ilə Misir arasında əlaqələr ikitərəfli 
və çoxtərəfli qaydada konstruktiv məcrada inkişaf etmişdir. Bu mənada 
Qoşulmama Hərəkatı çərçivəsində qarşılıqlı etimad və dəstəyə 
əsaslanan əməkdaşlığımızı xüsusi qeyd etmək istərdim. 

İnanıram ki, qarşılıqlı faydalı əməkdaşlığımız birgə səylərimizlə 
bundan sonra da dost ölkələrimizin və xalqlarımızın mənafeyi naminə 
möhkəmlənəcək və genişlənəcəkdir.

Sizə möhkəm cansağlığı, işlərinizdə uğurlar, dost Misir xalqına əmin-
amanlıq və firavanlıq arzulayıram. 

Hörmətlə,
İlham ƏLİYEV 

Azərbaycan Respublikasının Prezidenti
Bakı şəhəri,  27 mart 2022-ci il

Azərbaycan Respublikası Prezidentinin 2016-cı il 11 aprel tarixli 859 nömrəli Fərmanı ilə təsdiq 
edilmiş “Dövlət müəssisə və təşkilatları (idarələri) tərəfindən ərzaq məhsullarının mərkəzləşdirilmiş 
qaydada dövlət büdcəsinin vəsaitləri hesabına satın alınması Qaydası”nda və 2019-cu il 23 dekabr 

tarixli 897 nömrəli Fərmanı ilə təsdiq edilmiş “Elektron kənd təsərrüfatı” informasiya sistemi 
haqqında Əsasnamə”də dəyişiklik edilməsi barədə

Azərbaycan Respublikası Prezidentinin Fərmanı
Azərbaycan Respublikası Kons-

titusiyasının 109-cu maddəsinin 
32-ci bəndini rəhbər tutaraq, 
“Ərzaq məhsullarının dövlət sifari-
şi ilə satın alınması mexanizminin 
təkmilləşdirilməsi və “Dövlət satınal-
maları haqqında” Azərbaycan Res-
publikasının Qanununda dəyişikliklər 
edilməsi barədə” Azərbaycan 
Respublikasının 2016-cı il 4 mart 
tarixli 158-VQD nömrəli Qanunu-
nun tətbiqi və “Dövlət müəssisə və 
təşkilatları (idarələri) tərəfindən ərzaq 
məhsullarının mərkəzləşdirilmiş 
qaydada dövlət büdcəsinin vəsaitləri 
hesabına satın alınması Qaydası”nın 
təsdiq edilməsi haqqında” Azərbaycan 
Respublikası Prezidentinin 2016-
cı il 11 aprel tarixli 859 nömrəli 
Fərmanında dəyişiklik edilməsi 
barədə” Azərbaycan Respublikası 
Prezidentinin 2021-ci il 3 sentyabr ta-
rixli 1439 nömrəli Fərmanının icrasını 
təmin etmək məqsədilə qərara alıram:

1. Azərbaycan Respublikası Prezi-
dentinin 2016-cı il 11 aprel tarixli 859 
nömrəli Fərmanı (Azərbaycan Respub-
likasının Qanunvericilik Toplusu, 2016, 
№ 4, maddə 664, № 9, maddə 1486; 
2018, № 11, maddə 2237; 2019, № 4, 
maddə 619; 2021, № 9, maddə 979) 
ilə təsdiq edilmiş “Dövlət müəssisə 
və təşkilatları (idarələri) tərəfindən 
ərzaq məhsullarının mərkəzləşdirilmiş 
qaydada dövlət büdcəsinin vəsaitləri 
hesabına satın alınması Qaydası”na 
aşağıdakı məzmunda 3.1.4-1-ci 

yarımbənd əlavə edilsin:
“3.1.4-1. ərzaq məhsullarının 

satıcıları satmaq niyyətində olduqları 
məhsulların növü, qiyməti və miqdarı 
barədə məlumatı hər il sentyabrın 
1-dək portalda yerləşdirirlər;”.

2. Azərbaycan Respublikası Pre-
zidentinin 2019-cu il 23 dekabr tarixli 
897 nömrəli Fərmanı (Azərbaycan 
Respublikasının Qanunvericilik 
Toplusu, 2019, № 12, maddə 1940; 
2020, № 7, maddə 897, № 9, maddə 
1147) ilə təsdiq edilmiş “Elektron 
kənd təsərrüfatı” informasiya sistemi 
haqqında Əsasnamə”də aşağıdakı 
dəyişikliklər edilsin:

2.1. aşağıdakı məzmunda  3.1.3-
1-ci və 3.2.3-1-ci yarımbəndlər əlavə 
edilsin:

“3.1.3-1. “ərzaq məhsullarının 
dövlət sifarişi ilə satın alınması” elekt-
ron portalı” altsistemi;”;

“3.2.3-1. “ərzaq məhsullarının 
dövlət sifarişi ilə satın alınması” 
elektron portalı” altsistemi vasitəsilə 
satınalan təşkilatlar tərəfindən ərzaq 
məhsullarının dövlət büdcəsinin 
vəsaiti hesabına satın alınmasına 
dair tələb və təkliflərin yerləşdirilməsi, 
istehsalçıların və ya satıcıların satı-
nalan təşkilat tərəfindən seçilməsi, 
habelə satınalan təşkilatlarla isteh-
salçılar və ya satıcılar arasında ərzaq 
məhsullarının dövlət sifarişi ilə bağlı 
alqı-satqı əməliyyatlarının və bunun-
la əlaqədar digər tədbirlərin həyata 
keçirilməsi;”;

2.2.  5.1.25-ci yarımbəndin 
sonunda nöqtə işarəsi nöqtəli vergül 
işarəsi ilə əvəz olunsun və aşağıdakı 
məzmunda 5.1.26-cı yarımbənd əlavə 
edilsin:

“5.1.26. ərzaq məhsulları isteh-
salçılarının, satıcılarının və satınalan 
təşkilatların aşağıdakı məlumatları:

1. fiziki şəxs olduqda – soyadı, adı, 
atasının adı, qeydiyyat ünvanı və fərdi 
identifikasiya nömrəsi;

2. hüquqi şəxs olduqda – tam adı, 
qanuni təmsilçisinin soyadı, adı və 
atasının adı, hüquqi ünvanı;

3. VÖEN-i və vergi ödəyicisi 
kimi uçota alınması haqqında digər 
məlumatlar;

4. əlaqə nömrələri;
5. elektron poçt ünvanı;
6. bank rekvizitləri (bankın adı, 

müxbir hesabı, kodu, VÖEN-i, SWIFT 
kodu və digər müvafiq məlumatlar).”;

2.3. 7.1.6-cı yarımbəndin 3-cü ab-
zasının sonunda nöqtə işarəsi nöqtəli 
vergül işarəsi ilə əvəz olunsun və aşa-
ğıdakı məzmunda 7.1.7-ci və 7.1.8-ci 
yarımbəndlər əlavə edilsin:

“7.1.7. ərzaq məhsullarının isteh-
salçıları və ya satıcıları:

1. qeydiyyatdan keçmək;
2. elektron kabinetdən istifadə 

etmək;
3. satınalan təşkilatların ərzaq 

məhsullarına tələbatlarına uyğun 
təkliflərini (məlumat və (və ya) 
sənədləri) daxil etmək;

4. satınalan təşkilatlarla ərzaq 

məhsullarının dövlət sifarişi ilə 
bağlı alqı-satqı müqaviləsini elektron 
sənəd formasında  bağlamaq, həmin 
müqavilədə dəyişiklik edilməsi üçün 
müqavilənin digər tərəfinə müraciət 
etmək; 

5. ərzaq məhsullarının dövlət 
sifarişi ilə bağlı alqı-satqı müqaviləsinə 
uyğun olaraq məhsulların təhvil-təslim 
aktını təsdiqləmək;

7.1.8. satınalan təşkilatlar:
1. qeydiyyatdan keçmək;
2. elektron kabinetdən istifadə 

etmək;
3. ərzaq məhsullarına tələbatları 

barədə məlumatları daxil etmək;
4. ərzaq məhsullarının isteh-

salçıları və ya satıcıları ilə ərzaq 
məhsullarının dövlət sifarişi ilə 
bağlı alqı-satqı müqaviləsini elektron 
sənəd formasında bağlamaq, həmin 
müqavilədə dəyişiklik edilməsi üçün 
müqavilənin digər tərəfinə müraciət 
etmək;

5. ərzaq məhsullarının dövlət 
sifarişi ilə bağlı alqı-satqı müqaviləsinə 
uyğun olaraq məhsulların təhvil-təslim 
aktlarını təsdiqləmək.”.

3. Azərbaycan Respublikasının 
Nazirlər Kabineti bu Fərmandan irəli 
gələn məsələləri həll etsin.

İlham ƏLİYEV 
Azərbaycan Respublikasının 

Prezidenti
Bakı şəhəri, 29 mart 2022-ci il

